
 Liburu normalak 
Aritz Gorrotxategi
Ze irakurtzen dute pertsona normalek? Galdera honi erantzuteko, lehenbizi pertsona normal bat zer den jakin behar da. Hiztegi entziklopedikora joz gero, hona zer dioen: ezer berezirik edo neurriz gainekorik ez duena, ohizkoena den motaren araberakoa dena. Normaltzat jotzen diren gauzak. Beraz, neurriz gainekorik ez, ohikoena. Konforme. 

Orain dator bigarren zalantza: eta zer da irakurketa normal bat? Ohikoena? Alegia, ale gehien saltzen dituen liburua ote irakurketa normal bat? Milaka, milioika ale saltzen dituen liburu bat, milaka eta milioika aleko tirada duena? Eta zertarako irakurtzen du pertsona normal batek liburu normal bat? Normala izateko? Edo, akaso, normala delako irakurtzen ditu liburu normalak? 

Nork daki, makurragoa ere izan liteke: liburu normalak irakurtzen ote ditugu besteak bezala pentsatzeko? Denok normalak izateko? Neurrikoak sentitzen garelako trenera igo eta besteon aurreon liburu normalak dantzaraziz? Kasu horretan, zer da liburu anormal bat? Pertsona bat anormal egiten duena? Ez ote da izango alderantziz, alegia, ez ote da pertsona anormal bat liburu anormalak bilatuko dituena? Ondorioz, nork idazten ditu liburu anormalak eta zeinentzat? Idazle anormalek? Anormalek bakarrik? Hala izatera, nahita egiten dute edo inkontzienteki? Eta, hartara jarrita, zer dira euskarazko liburuak, normalak edo anormalak? 

Bukatzeko, eta gaiarekin lotuta, ez ohiko egoera baten aurrean sarritan ateratzen zaigu ahotik «hau ez da normala» esamoldea. Ze esan nahi dugu kasu horretan? Izan ere, ez ohikoa bada ezin du normala izan. Badena da normala; ez dena, anormala da, neurriz gainekoa. Hau normala al da? ​ 
